
2 PITA
Pitayo Taku TakoaWia

Wetekane Pipia
1 No Saimone Pita Yesu Keraisu onekele-kama

takoane onekemo oane auane yawane tuku
Aposelo agome uku.
Toto peya midi piane tetepo takoa ki̱yo ootokoa

yopiko ago Akolaliyo kiwika oneke wene tugoa
meamele toko wa ka yametane-kiti kipala uku.
Akolali wane ukupa toto toa motoko ago Yesu
Keraisuke uku.

2Akolali toneAliMunoYesutamekiwipewewia
tepe kolotini kilikoa pikoa toa tagamotoane kini
kowitikoane uku-ye. Einagota wene tootapeada
wa kini peku noma pokolipa kini i kowitikakumo
yakoa toi.

Keraisuyo Kipa One YeneWa
Kayo Oa TakoaMotanemo

3 Onekele wedoa mea takamotoapa Keraisu
einagopa Akolaline tele patu kautakoa kakome
one peku toto lawetetapeka. One wene taneya
mekete tomotoa ni toka. One pa̱ tootapeneya
mea epetekakole eni yametekomepa totopa one
wa kayo oamotoka.

4 One pewe wia tagakome toatekale i i wa eni
yamepikilepa Akolali patu kautakoane meku toa
kiwikakautakoameamele toowa totokamo takou
toa toka. Nipa papete ali atoame itonoke ele kule
poanele toadawawenepia tokoilemekiwikamoa

koigakaya kekatekoa petoa pomotoa tokome ni
toka.

5Keraisuyo nitikano, onekele takama yaketepa
meane epetekateku toane meada wa wili toa
meamene. Nitoapa eni toateku peku noada wa
noa tamene.

6 Eni peku noa tikilepa nipa uutukoane poti
yawane piou wa wene pia tamene. Ni uutukoa
poti yawa pitikilepa ke enekakolo mekeneka
toatekule pa toane togou wa wene pia tamene.
Nitoapa Akolalinele-kama takou wa oneke nate
wene pia tamene.

7 Nitoapa Keraisuno ali atoapa kini wamene
laine-mikiti tetepo takoa meamene. Nitou wa ali
atoa peyake wenemekoameamene.

8 Enika eni toatiki peku noa tagaketepa nipa
tone Ali Muno Yesu Keraisu wene tootapeneya
mekete onekele takama yakilepa pata pale
takameneya wedoa toi.

9Enika eni toateko peku noamoko agopa leneta
lianeya meou toa pa mekolo uku. Akolaliyo one
namolo tane poanele moa kogatapekaleka wene
kayapeaneyamekolo ni uku.

10 Nikepa anu oya-lawe kipala eya wane
uku. Akolaliyo one papete wene toopikanakale
taatekoa tokome kiwi kayo oa takoamotaneyano,
kipa one wa pikoa memotono, wedoa meamene-
ye. Nitiketepa oneketa poadete pekete etepea
paka pikile toamoi.

11Nitoa mea togakolipa toto toa motoko ago Ali
Muno Yesu Keraisuyo one talo toane-kala kama
puku take noatino, noewa kiwi pupu poimou toa
makutukoamoo.

12Nitoo tokolo tekene einaka einamopa i i wane
kiwiwene taka taka tou. Kimepa enika eni nimin-
imoweteyakoamoa lauane lauane toamekoiyake
nitou.

13Nipa no tuameneya pa mekenepa kipala ina
ukule tamenewane tika tika tamele tokolo tekene
eina niminimowene taka taka tou.

14 No tuateku tigotokono wene tekene nitou.
Tone Ali Muno Yesu Keraisuyo no tuatekou wene
takaka tokolo ni uku.

15 Nipa no tuutukaneyake kipala i uku toa-
kama agopa moameneya memotoane tekene pa-
pete pine i iwane keleyowianemekadawanewili
toanemeou.

Keraisu Pa ̱ Tootapeneya Kakale Enanemo
16 Tone Ali Muno Yesu Keraisuyo telekole toma

yakamo-pala one wakapea noatekamota totome
kipala to̱awea ikilepa tone kaua-mikitame wene
kibututukoa akene la agale wamokoona. Nita-
mekete toto Aposelo ali-kitame enekoomo-kama
okoona. One pa̱ teleta tootapeneya kakale totome
enekoono, yakamene.

17Einapetepa eya toka. A tibuke pa̱ patumekoy-
ame agale ludu witakome okome winagopa anu
kolotini ago anumanagono, one tokoleke kolotine
meku wa oka. Nipa Atai Akolaliyo one kei eni
pikomepa pa̱ takalogaka.

18 A tibuke agale ludu witakome okale totome
yatekilepa Akolaliyo mana-pala ko oateku tono
wane i wa takoa motane tono tobou waneke
Keraisu-pala odeneka kakete yatekoo.

19 Nipa ipa Akolaline agale to̱awea akane ali-
kitame Keraisuke papete oa piane toa taatekoa



2 Pita 1:20 iv 2 Pita 2:2

tokono, nimini agale akedeki wa totome yakoa
wene tokoo. Koobu tagoi kini tepene wini witia
nou toa kini to ̱aweaakaneagalemepa labo toleme
keneya yomiyomu keneke poatiki ka i i wa pa̱
takoa ta patakanoono, Keraisu einagowetewaka-
pea noameneyake nitoono, kini agale yakoa liti-
amene.

20 Eya waneka tobou kakoane ukuno,
yakamene. Akolaline bokuke wia mekapiane
agale pade padameka one weneme pine ina ina
wa amele toamoko wa wene taneya meamene
wane uku.

21 One agale to̱awea akane ali-kitame einaka
einamo oa pikilepa kini weneme toameneyake
ni uku. Akolaline agale to̱awea akakilepa
Epetane Yominiyo wene takane toa-kama to ̱awea
akaneya.

2
Kapene Tikisa Ali-kitike Pubu Akenemo

1Papetepa Isereleyateneali pade-kitameAkola-
lineagale to̱aweaneakakuwaoakekapenewakoa
okala taneya. Opika kiwi pakeke dikane kapene
tikisa ali-kiti paigakoa keneya note menoi. Ni-
toapa Keraisunomo moa koigoa i i wa olaukak-
ilepa ali atoaKeraisukewene tugoameakewamo-
toa toi. Kiwi oto toa motane Ali Muno agoka kote
tokale waoi. Nitoa kakoika Akolaliyo kotikatapea
kibumoo.

2Nitatekoyake ali atoa kainya matiyame e̱e ni-
mini iki wa eni yename ya tanele tokoile etepea
litia toi. Nitikoli enekete ete-kitamepa Keraisuno

yatenameke tiki wa Keraisu yoto pitia nimini
peku noa tikimopa pamo tetepo takoa wakala toi.

3 Lede kime kue eya memotoa eni kapene
tikisa-kitame kini titia okoi agale i i wa kiwi oa
yotokakala toi. Akolaliyo eni ali-kiti kibu mou wa
atu piameneyamea tigotokoa layo pitikatekoyake
nitoi.

4 Akolaliyopa one poanele tane edelo ali-
kiti wipitia ta pataka-pete kiwi kibu mouno,
nepiamene wa eya taneya. Poane take moa
wetekakomepa yomiyomu timati kakene koa-kiti
keneke moa pitikaneya. Nipa one edelo yatene
ali-kitike Akolaliyo ela moamokome taneya.

5Ni pade namolo namolo one peku noamadete
wakene yename waye wa okolika ueme nidikoa
moa-kala pomotoa wakeneya. Nitoapa eya ago
Noa ali atoame ki̱yo akenele toatekoile i i wa
mo wia kakene ago ni one yatene ali atoa tatono
(7) kakoa-pala kiwi meati wa eni yene odene toa
motaneya.

6 Ni papete Sodome Gomora tata toeme nape-
motoawakilepa one peku noamadete wakoi yene
peya kiwi kibu mou wa eni wipitikome toateka
adeka pikome taneya.

7-8 Wene ki̱yo akene ago Lote einago Sodome
take mekome enekale eni take meane yename
pamokoatoakouapiani ali yatenewaatoa latikoa
koua pia enika eni poanele tokoli enekome wene
poaneya meaneya. Nipa eni yene pakeke mek-
ilepa ta pataka abuna poanele toa poanemo oa
toa kakoli enoa yakoa tokome Lote einago tepe
we tokale meaneya. Nitane agoka Akolaliyo toa
motaneya.

9Nitaneyano, opika onekele takoameki yene ke
enekakolo mekika toa moa ni poanele toa meki-
kiti kipa wipitia ta pataka-pete kibu mouno nepi-
amene wa pikoa kawa tamele tadeko.

10 Kibu eni motokomepa kini poane wene
witako toa toadawa ele kule poanele toa ni ta talo
tiki yenepaya tetepo takoawawa tiki ali-kiti takoa
dika dika toamene tete meademe toko.
Eni kapene tikisa ali-kiti kabe teleme wia piki

toa tekete a tibuke meki edelo ali-kitika taumada
tamene piti moameneyameki.

11 Edelo ali-kitame ele kule telekole tekete
eni kapene tikisa ali-kiti oyake moa patukamele
tokoyake ete taumada toamiki. Nipa kini poanele
tikimo i i wa edelo ali-kitame kapene tikisa ali-kiti
koiso akakilepa Ali Muno kakakoa potimo oa tiki.

12 Eni kapene tikisa ali-kiti yoko keneya yawa
pitiki. Yoko eyapa alimewako yukoa labakoamoa
tukadete tikilika paya nou toa kini wene witako
toa-kama litia tiki. Edikaki toa eni kapene tikisa
ali-kitame emo kumo wene toamikimopa pamo
tetepo takoa tea oa tikilepa Akolaliyo kibu moa
atukademe tokoloka paya nou toa tiki.

13 Eni yename yete pade ali atoa tete mema
yakike tete oto wa moadete tiki. Loyo mekete
bia ue nee eya nokoa kakilepa kini wa wene
epetekatekole enino tatoe wa tiki. Dikaki yename
anu oya-lawe kipalaka mekete nee nato wa
koukoamea potokakete kiwi ya takakala tiki.

14Nipa atoake lene kaki ali-kiti tokome poanele
toa-kala kawa kilikoa meamele toamokolo yaki.
Ni Keraisu patu wedoa kautakoa kawamiki ali
atoa likoa enekala tiki. Ni kamoya eya tepi-kama

moa kakete eya kuya motekete toatikile wene toa
mokala tiki. Akolaliyo kiwi kote tokolo waku wa
wia atukateko ali-kiti eni.

15Nitima yakilepa Akolaliyo yametane ka ki ̱yo
akene ka pa pimotoa etepea puku pekete toa tiki.
Nipa eyagoBelameBionomana agomekuemoad-
ene poanele oyake tukuwawene pia tane toa tiki.

16 Belame einagome poanele eni tokale
enekome one mea pekene dogi kaimepa alime
agale oko toa mena wa kikoa akaneya. Nipa
Akolaline agale to̱awea akane ago Belameyo
leau akeneya mekome tanele one dogi kaime
ketekakome akeneya.

17 Eni kapene tikisa ali-kiti eya tou toa tiki.
To̱a yoa teigane ue lene keneya ni pupulegemepa
popokoa aua pekene wedo keneya ele kule tik-
ilepa pale-kama tiki. Dikane yenepa Akolaliyo
yomiyomu ti matikemea kamotouwawene toop-
ianeya.

18 Dikane yename agale muno pewe kakoa ak-
ene tetepo takoa ikilepa pamo-kama iki. Nipa
poanele toma yaki yene pene tewitikoa wakene
ali atoa likoa enekete ekete mone koua piamatiki
yene oyake koua piamele toko wa eni poane peku
lawetekala tiki.

19 Nipa kini wene witako toa-kama atiki toa
tamele tokono, tamene wa olaukoa ikilepa
kini wene moa koiganeleme moa labakaneya
meketeke iki. Panago one tokoleme pinali one
wene moa labakakolopa nipa enile toko patu
kolago taneyameko.

20 Ae, panagome-kiti Ali Muno toto toa motoko
ago Yesu Keraisunomo yakoa mootokoa itonole



2 Pita 2:21 viii 2 Pita 3:3

ele kule poanele tewitikoa petoa pokoyake wa
enika eni poaneleme einagowamoa kautakolopa
eya toko. One namolo poanele patu mekome tete
motokana toa moa patukoa dika dika toamene
tete motoko.

21Ae, einagome Keraisu yoto pitia ki̱yo akenele
toma poateko ka ludu pegene kakoa wakome one
totono tewitikoa puku pokome toapa dika dika
toamene tete eni moatekoyano, nitikaya tokale
eni ka ludu poamoo tokapa epetoo toka.

22 Dikakilekepa eya wa pedoa ikimo uku.
Tueme-kiti one nee kapelogoa pomepa wa naniko
einata wa wakapea pome nopoko. Ni kai-kiti yapu
piimotokome one peke pia kakota wakapea pome
waka peke pipokala toko.

3
AliMuno AgoWakapeane NouWaOa Pianemo

1 Anu kolitini yene i pipia kiwike wini wiane
wetekakilepa taku takoane wiane wetekaku-ye.
Nipaodenewenepianeyamemotoane tekenekini
yakoamotokoinakamowawene takoane uku.

2 Nipa papete Akolaliyo one wa takoa motane
ali-kitame one agale to̱awea akanemo ni toto
toa motoko ago tone Ali Muno agome tamene
wa okana toa kini Aposelo ali-kitame i i wa oa
metekoinakamoka wene takakene uku-ye.

3 Titikenepa eya wene taneya meamene wane
uku. Wipitia ta patateka tigotokale pade ali-
kitame kini weneke e ku poanele witaka toa litia
tokala toi. Nitoapa kiwi mekika wida nekete eya
wa tegenematoa oi.



2 Pita 3:4 ix 2 Pita 3:9

4 Einagopa wakapeane nou wa oa pikana toa
taatekoa noko patu. E ̱'e, noamoo. One nomotoa
toneketai-laweme nepia mea wete tukala taneya.
Ni itono patu pia kawa toko peyapa Akolaliyo
tititikakome latia pia kakoa tane toa eko adini
moameneya pa pia kawa tokono, weneya lati-
ademe Keraisu edoa nomotoa-pe wa pade-kitame
oi.

5 Dikane yename nimo ikilepa Akolaliyo eya
tanele wene teketeke toamene tetepo takoa oi.
Namolo namolo Akolali one oka agaleme a tibu
latia pianeya. Ni itono latikilepa ue moa latia
pianeya. Nitoa uemeeloganeta ate witakoamuke
koukoa pianeya.

6 Wa naniko eya ago Noa meane-pete eina ue-
mepa itono kautawia atukatapeneya.

7 Opi tibu itonota-pala padele toameneya pa
pimotoa one eina agaleme pa yopia mekilepa eya
toatekowene toopikome toko. Wipitia ta patakale
ali atoa takoa eneka-pete onekele takamene
yene wawane atukoanepa tibu itonota toeme
napetapemotou wa wene toopia yopia meko.
Nitikono, Akolaliyo one oka toa-kama taatekoa
toamoko wa pade-kitame ikilepa kapene agale
eni iki.

8 Anu kolitini yene kime eya wa agopa
moameneya meamene. Ali Muno agome ta
pataka odenepa ege wakala kadukoa penane
(1,000) mali tetepo takoa ni ege wakala kadukoa
penane (1,000) malipa ta pataka odene tetepo
takoameko.

9 Nitikoyake pade-kitame eni wene toamekete
eya wa iki. Ali Muno agome tou wa papete oa

pikana toa wete taatekoa tokoya mena wa iki.
Etene taatekoa toatekoyake kiwi odene agoka tua
atukaya tokolo ali atoa peya kini poane wene
wia wamotoa nepiamekilepa tigotokoa layowete
pitikamokome poti nepia-kala meko.

10Ali Muno agopa nitane agono, wakapea noo-
li. Kode ago likonuyomiyomukenekekotikatapea
noko toa noo. Nitika-pete a tibu bu wa kiliwia
takoa poo. Ni tibu ludu pia kawa toko peyapa
toeme noa kakale takoa pootapeoo. Itono ni itono
patu pia kawa toko peya-pala toeme napetapeoo.

11 Enika eniya peyapa toeme napetapekale
takoa poono, Akolalinele-kama takama pato wa
ki ̱yo akenele toma pamene.

12 One noateko ta wete pata pata wa edikoa
nepia-kala meamene. One eni noka-pete a tibu
toemenootapeoo. Ni tibu ludupiakawa tokopeya
ue latia takoa pootapeoo.

13Nitatekoyake Akolaliyo tou wa oa pikana toa
taatekoa tokale weneya tibu itonota witoo. Ni-
toono, eidapa ki ̱yo akenele toatekoi peku-kama
nakoi yene mea kaweino, ke wa totome nepia-
kala meko.

14 Anu kolotini yene kimepa enile tokale nepia
mekete tikino, Akolaline leneke kakete kini wene
moa koiganele toamoa ni ete yename padeya
namike akoa agale oatikile toamoa tato wa one-
pala odene wene piitikoameamene.

15 Ali Muno agome tigotokoa layo
pitikamokomepa nipa kini poane wene wia
wakoli toane mou wa wene pikome ni toko wa
wene taneya meamene wane uku. Tone oyago

Polo einagomepa Akolaliyo wene takane toa
kiwike odenemowini wia wetekanemo uku.

16 Polo einagome pipia wia mekakome-kama
enika enimo oa mekala toko. Enika enimo oa
metekilepa keleyo pitiganeya piamokomoka oa
meteko. Poloyo eni keleyo pitiganeya piamokomo
oa metanemopa wene toamene yene ni wene
takuta pia tiki-kitame moa koigoa olaukaki. Nipa
Akolaline agale padekapa moa koigoa olaukaku
pekete tiki toa Poloyo oametanemokamoakoigoa
olaukaki. Nitoamea tua atuadete tiki.

17Ae, anu kolotini yene kipala i ukumopa kime
wete yatekoinano, kiwi poapeneya kakita Ako-
laline totono tetekoa poanele tiki-kitame kapene
agale oa kiwi etepea lia aua pokayano, wedoa
meamene-ye.

18Nitoapa tone Ali Muno Yesu Keraisu toto toa
motoko agome pewewitikome peku laweteko toa
noa toma pamene. Opika naniko nanikoka one
kei pia-kala katoane uku-ye. E ̱e nimini.
Opa anu agale eni.

